
Zum Aufführungsrecht 
 
 

 Das Recht zur Aufführung erteilt der teaterverlag elgg, CH-3123 Belp 
 Tel. + 41 (0)31 819 42 09. Fax + 41 (0)31 819 89 21 
 www.theaterverlage.ch / information@theaterverlage.ch  
 Öffnungszeiten: 
 Montag - Freitag von 09.00 bis 11.30 Uhr & 13.30 bis 17.00 Uhr 
 

 Der Bezug der nötigen Texthefte - Anzahl Rollen plus 1 - berechtigt 
nicht zur Aufführung. 

 

 Es sind darüber hinaus angemessene Tantièmen zu bezahlen. 
 

 Mit dem Verlag ist vor den Aufführungen ein Aufführungsvertrag 
abzuschliessen, der festhält, wo, wann, wie oft und zu welchen 
Bedingungen dieses Stück gespielt werden darf. 

 

 Auch die Aufführung einzelner Teile aus diesem Textheft ist 
tantièmenpflichtig und bedarf einer Bewilligung durch den Verlag. 

 

 Bei eventuellen Gastspielen mit diesem Stück, hat die aufführende 
Spielgruppe die Tantième zu bezahlen. 

 

 Das Abschreiben oder Kopieren dieses Spieltextes - auch auszugsweise 
- ist nicht gestattet (dies gilt auch für Computerdateien). 

 

 Übertragungen in andere Mundarten oder von der Schriftsprache in die 
Mundart sind nur mit der Erlaubnis von Verlag und Verfasser gestattet. 

 

 Dieser Text ist nach dem Urheberrechtsgesetz vom 1. Juli 1993 
geschützt. Widerhandlungen gegen die urheberrechtlichen 
Bestimmungen sind strafbar. 

 

 Für Schulen gelten besondere Bestimmungen. 
 
 
 "Es gibt Leute, die ein Theaterstück als etwas "Gegebenes" hinnehmen, 

ohne zu bedenken, dass es erst in einem Hirn erdacht, von einer Hand 
geschrieben werden musste.“ 

  Rudolf Joho 

Thomas Berger 

Jubiläum i der 

Alters-WG 
Untertitel 

 

 

 

Besetzung 4D/ 4H 

Bild Wohnzimmer 

 

 

 

 «Eifach bitte das mit de Zäng nid vergässe!» 

 In der Alters-WG steht Julias 80. Geburtstag vor der Türe. 

Höchste Zeit für die Vorbereitungen für eine würdige Feier! 

Oder doch eher für ein ausgelassenes Fest? Die 

MitbewohnerInnen legen sich mit den Vorbereitungen 

mächtig ins Zeug. Wenn nur nicht immer die alltäglichen 

Verpflichtungen und Arbeiten wären! Am Geburtstagsfest 

spielt auf jeden Fall die Musik und auch die angeblich 

offizielle Schweiz überbringt ihre Glückwünsche...  

«Ungloublech, da schrybe die ds falsche Datum uuf!» 

Personen 

 

Julia Moser, Jubilarin, möchte nochmal so richtig auf den Putz 

hauen. (Im Text feiert sie den 80. Geburtstag. Dieser 

kann nach Belieben auf 75 oder 70 geändert werden, je 

nach Alter der Besetzung) 

Hans Moser, ihr Mann, bremst Julia scheinbar, damit die 

Überraschungsparty umso grösser einschlägt 

Margret, Mitbewohnerin, Theaterspielerin 

Werner, Mitbewohner 

Vreni, Mitbewohnerin, aktives Energiebündel, verursacht 

ungewollt Durcheinander 

Moritz, Alleinunterhalter, wird fürs Geburtstagsfest engagiert 

Peter Kündig, Gratulant, gibt sich als Vertreter der Gemeinde aus 

Ruth Gubser, Begleiterin von Peter 

 

 

 

 

 

Ort 

Schweiz 

Zeit 

Gegenwart (2012) 

Ideen sammeln 

 

Margret, Werner 

Margret steht am Bühnenrand und intoniert für ein 

imaginäres Publikum. 

Margret Also sprachen sie: du wirst werden 80 Jahr und mehr, 

und du sollst schön sein immerdar bis du verwelket. – 

Eso ne blöde Text, das cha me ja nid ärnschthaft eso 

säge! Hm, i probiere’s mal so: Also sprachen sie: du 

wirst werden 80 Jahr und mehr und wirst deine 

Schönheit bewahren bis ins Grab. 

Werner hat leise den Raum betreten und zugehört. Bravo! 

Momol, a dir isch gwüss e Schouspielere verlore 

gange. 

Margret Eh was ächt. I kämpfe mi nume düre Text vo üsem nöie 

Stück. Du weisch ja, dass i bim Senioretheater 

mitspiele. Aber so ne Chabis han i bis itz gwüss no nie 

müesse uswändig lehre! 

Werner Es het uf jede Fall scho ganz guet tönt. Da chunnt mir e 

Idee. Möchtisch nid öppis Chlyses vorbereite für d 

Geburtstagsfyr vor Julia? 

Margret I weiss nid rächt. Vor emene frömde Publikum z spiele 

macht mir nüt, aber hie by üs... 

Werner Weisch wie sie würd stuune! U ’s het ihre ömel geng 

gfalle, we mir euer Uffüehrige si cho luege. 

Margret A was hesch de dänkt? I cha ömel nid e Monolog us 

em Shakespeare abeläse. 

Werner Shakespeare, das isch es! Was eignet sich besser für d 

Julia als e Usschnitt us „Romeo und Julia“! 

Margret U de söll i e "Romeo Liebeshymne" astimme? 

Werner Du hesch Rächt, das isch viellecht doch ke so gueti 

Idee. Aber nimm doch öppis us em nöie Stück! Das het 

vori ömel no rächt passend tönt. 



Le
se

pro
be

 

Cop
yri

gh
t b

y T
VE Tea

ter
ve

rla
g E

lgg
 G

mbH
 in

 B
elp

 

 
- 4 - 

Margret "Und du sollst schön sein immerdar bis du verwelket." 

Das seit doch hüt niemer meh so! Chasch dir vorstelle 

wie d Julia lachet, wenn i mit däm Text chume. 

Werner Du hesch Rächt, es müesst scho chly öppis Moderners 

sy. 

Julia und Hans kommen diskutierend ins Zimmer 

und bemerken die andern beiden zuerst gar nicht. 

Julia Und i säge dir's nomal: i wirde nume einisch achtzgi, u 

das wott i gebührend fyre. U we du mir nid wosch 

hälfe, de fingen i scho öpper, wo mi ungerstützt. 

Hans Ja aber mir si doch halt nümme die Jüngschte, u so nes 

Cabaret abla düecht mi eifach übertriebe. 

Julia Red du für di! I cha guet verstah, we du i dym 

methusalemische Alter nümme so masch. Viellecht 

geit's mir ja de o so, wenn i mal eineachtzgi bi. Aber itz 

man i no guet u wott es Fescht! 

Hans Dihr Junge heit geng ds Gfüehl mir Alte chönni 

nümmeh! Wäge däm einte Jahr muesch itz ömel nid 

eso tue. 

Julia De stah du mal ab der Brems u hilf mer gschyder! I ha 

dir letscht Jahr o ghulfe dyner paar Verwandte yzlade. 

Hans E also guet, we du derewäg dranne hangisch. Muesch 

aber nid meine, dass de scho im Radio chömsch, da 

muesch no es paar Jahr warte. 

Margret und Werner kommen dazu. 

Margret Mir chönnte natürlich im Wunschkonzärt alüte, die 

würde di sicher la grüesse. 

Werner Es chunnt eifach e chly spät, wär weiss, ob de denn no 

uuf bisch?  

Julia Höret uuf spotte u hälfet gschyder überlege, was mer 

für nes Fescht wei mache! 

Margret Was stellsch dir vor? Wottsch usswärts? 

Julia Ne nei, lieber daheime i üsere WG, da füehl i mi am 

Wöhlschte. Aber es söll e chly öppis loufe! 

Vreni kommt herein. Wenn söll öppis loufe? 

Hans Guet, dass de chunsch, Vreni. D Julia wott a ihrem 

Geburtstag es chlyses Fescht verastalte... 

Julia Itz fang nid wieder a! Es richtigs Fescht söll's wärde, 

mit Musig u Tanz u feinem Ässe u allem, wo derzue 

ghört. 

Vreni Es Fescht? Super! Wenn hesch du Geburtstag? 

Julia Übernächschte Donnschtig. 

Vreni Ja, das wird vilecht e chly knapp. Aber la mi nume la 

mache, i weiss genau die richtige Lüt für so ne Alass. 

Mhhh, ja, de chönnte mir hie d Cocktailbar mache u im 

Entrée e chlyni Jazzkapälle... 

Hans E Jazzband?! 

Vreni Nüt grosses, wahrschynlich nume es Trio, süsch wird's 

e chly äng. 

Julia Das tönt super! E Combo. Da bin i ja richtig gspannt. 

Werner D Margret hätti de o no e Bytrag, sie isch scho flyssig 

am Vorbereite. 

Margret Eh, bis still, i weiss ja no gar nid rächt, was i wott 

mache. 

Vreni Sehr schön, am Beschte bespräche mer das zäme ir 

Chuchi. D Jubilarin muess ja nid scho alles im Voruus 

wüsse. 

Vreni ab mit Margret und Werner. 

Hans We das nume guet chunnt. 

Julia Am Beschte mir lö se eifach la mache. Ds Vreni het 

Erfahrig mit settigne Sache. 

Hans Ja, aber nid nume gueti. 

Julia Ach du wirsch gseh, es chunnt alles guet. Houptsach äs 

het öppis z tüe. 

Beide ab. 

Black. 

Festvorbereitungen 

Vreni, Hans, Werner, Margret, (Julia) 

Vreni führt Margret, Werner und Hans ins Zimmer 

und dirigiert sie herum. 

Vreni Also zersch müesse mir mal die Möbel uf d Syte rücke. 

Alle helfen mit und schieben die Möbel zur Seite, so 

dass in der Mitte ein freier Raum entsteht. 

Vreni Guet. Also i ha mir Folgendes vorgstellt: d Julia het ja 

so gärn klassischi Musig. Da wär’s doch eifach schön, 

wenn mir ihre es Ballett würde uffüehre, zum Byspiel 

Schwanesee oder so. 

Werner Ah, du meinsch so ne pynlichi Verastaltig, wie me se 

mängisch a Hochzytsfescht gseht? Mir Manne i 

rosarote Tütü? 

Hans U länge wysse Ungerhose? 

Margret Wo wie Elefante umehopse? 

Vreni Ja, genau, dihr wüsset, was i meine. Das wird sicher 

luschtig! 

Hans Aber ohni mi! 

Werner Du meinsch das nid öppe ärnscht, oder? 

Vreni Aber sicher, das isch es traditionsrychs Stück Kultur, 

wo sich amene settige Aalass bsungers guet macht. 

Aber natürlich nid eso plump sondern mit e chly 

Eleganz. Schliesslich isch es zu Ehre vor Julia. 

Margret Am Beschte zeigsch es üs mal vor. 

Vreni We de meinsch. Hans, chumm zu mir. 

Hans Muess i? 

Vreni Nei du darfsch. Itz chumm! 

Werner Nume nid schüüch! 

Vreni Also mir fö am beschte i re Walzerstellig a und göh när 

nahtlos i ne Cancan über. 

Vreni zieht Hans über die Tanzfläche, summt dazu. 

Man hört ein Telefon klingeln. Gleich darauf ruft 

Julia. 

Julia Vreni, es isch für di! 

Vreni Das isch sicher der Catering-Service. Machet dihr 

afang wyter, i chume när wieder. Vreni ab. 

Hans Gott sei Dank! 

Werner Itz tue doch nid eso. Es het ömel no guet usgseh. 

Macht den Tanz nach. 

Margret Ja, aber nume we me's nid ärnscht nimmt. 

Werner Ja das stimmt. Ds Vreni het sich da mein i e chly fescht 

dry verschosse. 

Hans Das chasch luut säge! Also i hilfe da nid mit, soviel 

isch sicher. 

Margret Rächt heit dihr ja. Aber dihr wüsst ja wie sie isch. We 

mir's ihre grediuse säge, schnappet sie y u isch drei 

Wuche lang es hüülends Eländ. 

Werner Ja, so wie denn byi däre Sach mit em Whirlpool… Uf 

em Balkon! 

Hans Eh, ds Vreni isch scho rächt. Es git sich ömel Müeh u 

ungernimmt öppis. I hoffe nume, das mit em Catering 

chöm de guet use. 

Margret I bache de uf jede Fall es paar Schinkegipfeli. 

Werner Und i bsorge es paar Fläsche Wysse. 

Hans Guet, de will i mi um e Champagner kümmere. Und e 

CD-Player hei mir ja o no, falls es de nüt sött wärde 

mit em Jazz-Ensemble... 

Margret U was mache mir mit em Vreni? Es cha jede Momänt 

zrügg cho. 

Werner Löt mi nume la mache. 

Vreni kommt herein. 

Vreni Also, we me nid für alls luegt, chunnt’s eifach grad 

lätz. Was sech die Lüt vom Catering vorstelle! I gloub, 

i fahre am Beschte grad sälber dert verby u luege zum 

Rächte. 

Werner Ja, i gloube, das wäri gwüss nid lätz. Du chasch üs hie 

ruehig la wyter mache, mir wüsse ja itz, was du gärn 

wettsch u chöi guet sälber wyterfahre. Da hesch du frei 

Hang, für di um die angere Sache z kümmere. 

Vreni Werner, du bisch e Schatz. Chömet dihr würklech z 

schlag? Süsch säget dihr's, gället? I bi ja nid lang furt. 

Also, bis gly. 

Alle Tschou, Vreni. 

Vreni will den Raum verlassen, wird aber von Julia, 

die auftaucht, wieder hineingeschoben. 

 

WG-Leben 

Hans, Werner, Margret, Vreni, Julia 

Julia Halt! We dihr scho alli da syd… Mir hätte no grad es 

paar Sache z bespräche. 

Vreni Das isch itz aber gar nid günschtig. Weisch, die vom 

Cateringservice mache es völligs Dürenang und i 

muess itz da eifach nach em Rächte gah luege... 

Julia Itz machet nid so nes Theater. My Geburtstag isch 

ersch i re Wuche, da wird dä Cateringservice wohl no 

gnue Zyt ha für's rächt zmache. Aber üsi WG 

verlotteret bis denn, we mir nid e chli luege! 

Werner Ou nei, Ämtliplan.... 

Hans Hesch es schlächt Gwüsse? 

Werner I? Nei, werum? 

Hans Es het grad eso tönt. 

Julia Es het hoffentlich nid nume so tönt! Wenn i mir ds 

Badzimmer aluege, tüecht’s mi, dys Gwüsse sötti di 

scho e chly drücke. 

Werner Ja, guet, i ha's hüt wölle putze, aber när isch ds Vreni 

mit de Geburtstagsvorbereitige derzwüsche cho... 

Vreni Ah so, itz bin i dschuld? Nume wil der Herr z bequem 

isch zum putze. „Putze isch Frouearbeit“, ha ha. I ha 

gmeint über das Thema heigi mir scho gnue gredt? 

Werner I säge ja nid, dass d Manne nid sölle putze. Aber i bi 

mir's eifach nid eso gwöhnt. By üs daheime het halt 

eifach geng ds Rösi alls im Huushalt gmacht, und ig bi 

gah schaffe. 

Margret U drum bisch nach em Tod vom Rösi am Aafang e chly 

ufgschmisse gsi u hesch Nachhilfeunterricht bruucht. 

Aber das si mittlerwyle drü Jahr! 

Hans Bis itz het er's ömel nid eso schlächt gmacht. U er isch 

o dä, wo im Garte am meischte macht, das glycht sich 

doch wieder uus. 

Julia U i choche am meischte, drum putzen i i däm Fall vo 

itz a nümme. 

Vreni I gah am meischte ga ychoufe, u das isch de nid öppe 

nüt! 

Margret We mir scho grad am Chropf lääre si: i finge’s eifach 

gruusig, wenn i am Morge i ds Badzimmer chume und 

es Biss muess aluege. Chöit dihr öii Zäng nid i öine 

Zimmer ufbewahre? 

Julia Ja das fingen i ou. U irgendöpper lat geng dräckigi 

Kaffeetassli im Schüttstei la stah, anstatt se i d 

Abwäschmaschine z ruume. 

Vreni Viellecht bruucht me se ja grad wieder, u de wär's ja e 

schöni Vergüdig, we me geng wieder nöii vüre nimmt... 

Julia Mi cha's o so aluege. Aber me chönnt se ja ou eifach 

richtig versorge, mir hei bis itz ömel geng gnue suuberi 

Tassli gha. 

Werner Oder wie wär's, we mir es nöis Ämtli 

„Abwäschmaschine yfülle und usruume“ mache? Da 

chönnte alli angere ihrer dräckige Sache eifach nume 

härestelle und es wär klar wär's versorgt. 

Margret Das isch ja scho fasch wie im Parlamänt! Die wei 

afang o für alls, was me mit gsungem Mönscheverstang 

cha agah, es Gsetz mache. 

Hans Ja da masch Rächt ha. Handkehrum het me weniger 

Gstürm we's klar greglet isch. 

Vreni Also mi düechti das guet. I ha eifach mängisch fasch ke 

Zyt zum verruume, will i de scho wieder los muess. 

Werner Aber du hättisch ja de das Ämtli o… jedi föifti Wuche. 

Wie wär's de denn? 

Vreni Derfür müesst i vier Wuche lang nüt mache, oder? Das 

giengti scho. 

Julia Nüt usser ychoufe – choche – jäte – Fäischter putze – 

abstoube – stoubsugere – Bode fäge – WC putze – 

Badwanne fäge – Duschkabine poliere – Chuchi ufnäh 

– Zahlige mache u… han i no öppis vergässe? 

Hans Geburtstäg organisiere. 

Julia Das isch zum Glück nume föifmal pro Jahr. 

Margret Also i schla vor, dass mir e Putzfrou astelle. 

Werner E Putzfrou? Mir si föif erwachseni Persone, alli 

pensioniert, u schaffe’s nid, üse Huushalt sälber z 

füehre? 

Margret Klar schaffe mir's. Aber mir hei geng wieder Gstürm 

derwäge. E Putzfrou würd üs zwar nid alles abnäh, aber 

ömel die Sache, won üs am meischte zwider si. 

Vreni Aber chönnte mir de e Putzfrou überhoupt zahle? I cha 

mit myre AHV u chlyne Pension kener grosse Gümp 

mache. 

Hans We mir alli zäme lege, würd's öppe scho länge. 

Werner Es wär ömel nid ds Dümmschte. 

Julia Ja, warum nid? I schla vor, mir lö üs das mal alli düre 

Chopf la gah u rede de nomal drüber. 

Vreni Das finge i guet. Hei mir süsch no öppis? Itz sött i 

drum langsam. 

Julia Nei, vo mir uus isch guet. 

Margret Eifach bitte das mit de Zäng nid vergässe! 

Vreni, Julia, Hans ab. 

Werner Es isch mängisch scho nid eifach. 

Margret Wäm seisch das! Aber alls i allem isch es halt eifach 

glych viel besser als alleini i nere chlyne Wohnig z 

hocke. 

Werner Da hesch Rächt. Es bruucht halt e chly Toleranz und e 

chly meh Organisation. Derfür hocked me aber ou nid 

scho am Namittag vor em Fernseh u dümplet vor sich 

häre. 

Margret Ja, das cha dir hie nid passiere. Usser du wosch es; mir 

hei ja Platz für mängs. 

Werner Stimmt. A propos Fernseh: i würdi eigetlech die alte 

Schnyder-Filme gärn wieder mal gseh. Ueli dr 

Chnächt, Ueli dr Pächter u so. 

Margret Ou ja, das wär öppis. Die chan i o geng wieder luege. 

Werner Mir chönnte ja mal e Gotthelf-Aabe mache. Ir 

Bibliothek hei sie sicher die Filme uf Video. 

Margret Ou, oder weisch was? Mir mache e Gotthelf-

Geburtstag! 

Werner E Gotthelf-Geburtstag? Wie meinsch das? 

Margret Eh, d Julia het doch die Filme o so gärn. U anstatt dass 

mir da es komisches Ballett ystudiere, chönnte mer 

doch vilech e Gotthelf-Film zeige? 

Werner Ja, genau. U mit emene Handörgeler chönnte mir alli 

zäme no es Tänzli wage. 

Margret Chumm, mir sueche dr Hans u luege, was är meint. 

Beide ab. 

Black. 

Am Geburtstag 

Margret und Werner sind am Schmücken des 

Wohnzimmers (Girlanden, Ballone). 

Werner versucht einen Ballon aufzublasen. Läck mir, hei die 

hert! 

Margret Chumm, gib häre. I ha nid für nüt früecher Trumpete 

gspielt. 

Werner Hesch du? Das han i ja gar nid gwüsst. 

Margret Es git no mängs, wo du nid weisch. 

Werner Jä verzell! 

Margret Hättsch gärn. 

Werner Jä hesch de lang gspielt? 

Margret Sicher öppe 30 Jahr, alls i allem. Wo d Ching si chlyn 

gsi, han i Pouse gmacht, aber när han i wieder agfange. 

Am Schluss bin i no i nere Guggemusig gsi. 

Werner Ah, drum tönsch mängisch e chly falsch, we de ir 

Duschi am Singe bisch. 

Margret Nei, das isch natürlichi Begabig. Wirft etwas gegen 

ihn. Überhoupt, was losisch du mir zue, wenn i am 

Dusche bi? 

Werner Lose wird ja wohl öppe no erloubt sy. We me scho nid 

cha cho zueluege... 

Margret Das wüsst i de! 

Hans kommt herein. 

Hans So dihr Turteltube, wie wyt syd dihr? 

Werner Mir chöi scho no chly Versterchig bruuche. We ar 

Margret ihres Muul bim Ballon ufblase äbeso schnäll 

wär wie bim Rede, wäre mir gwüss scho lang fertig. 

Margret Häb a der! We du nid scho bim erscht beschte Ballon 

hättisch schlapp gmacht, gsiechti’s itz o angers uus. 

Hans Es macht ömel scho fei e Gattig. Hei mir no meh? 

Werner Hie, bedien di. 

Es läutet an der Haustüre. 

Werner I wil gah luege. Ab. 

Hans Dihr heit's meini no guet zäme, du u dr Werner. 

Margret Er isch e Gmögige, o wenn er mer mängisch e chly 

fräch chunnt. 

Hans Du chasch ihm ömel d Stange häbe. 

Margret Wohl öppe! Das han i o scho gnue lang chönne üebe. 

Öppis sött me ja scho glehrt ha i sym Läbe. 

Hans Hesch Rächt. Mir hei ja mittlerwyle alli es paar Jährli 

uf em Buggel. Es isch mängisch aber scho glunge, wie 

sech gwüssi Sache wiederhole. Als junge Burscht han i 

o mal es paar Jahr i nere WG gwohnt. Eh ja, während 

em Studium het sich das so ergä gha. U dert het's 

mängisch grad glych tönt wie vori zwüsche dir und em 

Werner. 

Margret Du seisch? Eh ja, d Gfüehl blybe, o we der Körper 

nümme glych usgseht. 

Hans Jä, ergit sich da öppis? 

Margret Wär weiss? Mal abwarte, mir müesse ja nüt überstürze. 

 

Peter und Ruth treten ein. 

Die „Gemeindevertreter“ treten ein und gratulieren 

allen möglichen Personen. Diese verwehren sich dass 

sie schliesslich noch nicht 80 seien. Julia ist noch 

nicht da, sie beschliessen zu warten. 

Gemeindevertreter geben sich möglichst offiziell, 

fallen aber immer wieder aus der Rolle. 

Werner Chömit nume yne, es si alli hie. 

Peter Beschte Dank. Grüessech mitenang. Geht zu Margret. 

Frou Moser, es fröit mi usserordentlich, dass ig im 

Name vo üser Gmeind euch die beschte Glückwünsch 

darf überbringe. 

Ruth Jawohl, es isch für üs e bsungerigi Ehr, dass mir hie by 

öich deheime dörfe cho gratuliere. Mir si vor Behörde 

agfragt worde, öb mir das ehrevolle Amt wölle 

übernäh, und es fröit mi bsungers, wenn i öich zu öiem 

Achtzigschte dä Bluemestruuss darf überreiche. Gibt 

Blumenstrauss an Margret. 

Margret Merci vielmal, aber i gloube Dihr verwächslet mi. I ha 

ersch i mene Monet Geburtstag, u de by wytem nid dr 

achtzigscht. 

Peter Jä, de syd Dihr nid d Frou Moser? 

Hans Nei, das isch e Mitbewohnere, d Frou Widmer. My 

Frou isch no ungerwägs, sie chunnt aber sicher gly. 

Nähmit doch afang mal Platz. 

Ruth nimmt den Blumenstrauss wieder zurück. 

Peter Jä, de läbit Dihr hie mit zwone Froue zäme? 

Hans Sogar mit dreine, aber es si nid alli myni. 

Werner Also die einti oder angeri niemt i de süsch o no. 

Peter Wohnet Dihr de o da? 

Werner Ersch syt drü Jahr. 

Ruth De syd dihr e richtigi WG? 

Werner Ja, genau. Mit Ämtliplan u allem, wo derzue ghört. 

Ruth U wie isch das so? I meine, isch nech das nid mängisch 

z viel, geng so viel Lüt um eim ume? 

Margret Das cha mängisch scho e chly asträngend sy. Me muess 

halt es paar Regle abmache. Aber derfür muess me nie 

alleini Zmorge ässe. U me het öpper, wo eim bim 

Krimi luege verzellt, was ir Zwüschezyt passiert isch, 

we me öppe uf ds WC muess. 

Werner We me de vor luuter Kommentare überhoupt zum 

luege chunnt. 

Es läutet. 

Hans Wär isch itz das scho wieder? Hans ab. 

Peter By öich louft öppis, momol. 

Werner Ömel hüt. Aber es isch nid geng so. Meischtens hei 

mir's ziemlich ruehig. 

Als Leseprobe steht jeweils nur der halbe Text zur 
Verfügung. 

 
Wenn Sie den vollständigen Text lesen wollen, bestellen 

Sie diesen zur Ansicht direkt bei uns. 
 

Freundliche Grüsse 
 

 
 

teaterverlag elgg in Belp GmbH 
im Bahnhof 
3123 Belp 

 
Tel.: 031 819 42 09 
Fax: 031 819 89 21 

E-Mail: information@theaterverlage.ch 
 

Web: www.theaterverlage.ch 
 




